
Gajanana Stotram

ગજાનનસ્તોત્રમ્

શ્રીગણેશાય નમઃ ।
દેવર્ષય ઊચુઃ ।
નમસ્તે ગજવક્ત્રાય ગજાનનસુરૂપિણે ।
પરાશરસુતાયૈવ વત્સલાસૂનવે નમઃ ॥ ૧॥
વ્યાસભ્રાત્રે શુકસ્યૈવ પિતૃવ્યાય નમો નમઃ ।
અનાદિગણનાથાય સ્વાનન્દાવાસિને નમઃ ॥ ૨॥
રજસા સૃષ્ટિકર્તે તે સત્ત્વતઃ પાલકાય વૈ ।
તમસા સર્વસંહર્ત્રે ગણેશાય નમો નમઃ ॥ ૩॥
સુકૃતેઃ પુરુષસ્યાપિ રૂપિણે પરમાત્મને ।
બોધાકારાય વૈ તુભ્યં કેવલાય નમો નમઃ ।૪॥
સ્વસંવેદ્યાય દેવાય યોગાય ગણપાય ચ ।
શાન્તિરૂપાય તુભ્યં વૈ નમસ્તે બ્રહ્મનાયક ॥ ૫॥
વિનાયકાય વીરાય ગજદૈત્યસ્ય શત્રવે ।
મુનિમાનસનિષ્ઠાય મુનીનાં પાલકાય ચ ॥ ૬॥
દેવરક્ષકરાયૈવ વિઘ્નેશાય નમો નમઃ ।
વક્રતુણ્ડાય ધીરાય ચૈકદન્તાય તે નમઃ ॥ ૭॥
ત્વયાઽયં નિહતો દૈત્યો ગજનામા મહાબલઃ ।
બ્રહ્માણ્ડે મૃત્યુ સંહીનો મહાશ્ચર્યં કૃતં વિભો!॥ ૮॥
હતે દૈત્યેઽધુના કૃત્સ્નં  જગત્સન્તોષમેષ્યતિ ।
સ્વાહા-સ્વધા યુતં પૂર્ણં સ્વધર્મસ્થં ભવિષ્યતિ ॥ ૯॥
એવમુક્ત્વા ગણાધીશ સર્વે દેવર્ષયસ્તતઃ ।
પ્રણમ્ય તૂષ્ણીભાવં તે સમ્પ્રાપ્તા વિગતજ્વરાઃ ॥ ૧૦॥

કર્ણૌ સમ્પીડ્ય ગણપ-ચરણે શિરસો ધ્વનિઃ ।
મધુરઃ પ્રકૃતસ્તૈસ્તુ તેન તુષ્ટો ગજાનનઃ ॥ ૧૧॥
તાનુવાચ મદીયા યે ભક્તાઃ પરમભાવિતાઃ ।
તૈશ્ચ નિત્યં પ્રકર્તવ્યં ભવદ્ભિર્નમનં યથા ॥ ૧૨॥
તેભ્યોઽહં પરમપ્રીતો દાસ્યામિ મનસીપ્સિતામ્ ।
એતાદૃશં પ્રિયં મે ચ મનનં નાઽત્ર સંશયઃ ॥ ૧૩॥
એવમુક્ત્વા સ તાન્ સર્વાન્ સિદ્ધિ-બુદ્ધ્યાદિ-સંયુતઃ ।
અન્તર્દધે તતો દેવા મનુયઃ સ્વસ્થલં યયુઃ ॥ ૧૪॥
પિતા પરાશરસ્તસ્ય માતા વૈ વત્સલા પ્રભોઃ ।
શોકસાગરમગ્નૌ તૌ શ્રુત્વા વાર્તાં નિપેતતુઃ ॥ ૧૫॥
તતઃ કારુણિકો દેવસ્તયોશ્ચિત્તપ્રકાશકઃ ।
યોગશાન્તિમયં જ્ઞાનં બોધયામાસ શાશ્વતમ્ ॥ ૧૬॥
મૂર્તિં  મદીયાં વૈ કૃત્વા  સંસ્થાપ્ય બ્રાહ્મણૈઃ સહ ।
તસ્યાઃ પૂજા પ્રકર્તવ્યા ભવદ્ભ્યાં નિત્યમાદરાત્ ॥ ૧૭॥
દેહવ્યાપારિતા તત્ર કર્તવ્યા હૃદિ શાન્તિદમ્ ।
યોગરૂપધરં દૃષ્ટ્વા કાલમાક્રમતં સદા ॥ ૧૮॥
એવમુક્ત્વા હૃદિસ્થોઽસૌ ગણેશોંઽતર્દધે તતઃ ।
કૃતવન્તૌ મહાભાગૌ તથા દક્ષસુયોગિનૌ ॥ ૧૯॥
અચલા સ્થાપિતા મૂર્તિઃ   સિદ્ધિદા સાઽભવત્પરા ।
દર્શનાન્ મોક્ષદા દક્ષ સકામાનાં પ્રકામદા ॥ ૨૦॥
એતત્તે કથિતં સર્વં ગજાસુરવધાશ્રિતમ્ ।
ચરિતં ગણનાથસ્ય સર્વપાપહરં શુભમ્ ॥ ૨૧॥
યઃ શ‍ૃણોતિ નરો ભક્ત્યા પઠેદ્વા તુ પ્રજાપતે ।
તસ્મૈ ભુક્તિપ્રદં પૂર્ણં મુક્તિદં પ્રભવિષ્યતિ ॥ ૨૨॥
॥ ઇતિ શ્રીમદાન્ત્યે મૌદ્ગલે દ્વિતીયખણ્ડે ગજાસુરવધે ગજાનનસ્તોત્રં સમ્પૂર્ણમ્ ॥
- ॥ મુદ્ગલપુરાણં દ્વિતીયઃ ખણ્ડઃ । અધ્યાયઃ ૩૩ । ૨.૩૩ ૩૩-૫૪॥

